
Inatsisartunut ilaasortaq, Aqqalu C. Jerimiassen, Atassut 

 

 

Akissuteqaat 

(Isumaginninnermut, Suliffeqarnermut, Ineqarnermut, Attaveqaasersuutinut Isorliunerusunullu 

Naalakkersuisoq) 

Siullermeerneqarnera 

 

  

Inatsisartut isumaat pillugit pisortat suliffeqarfiutaani aasaanerani piffissat suliffiusartut 

nalilersorneqarsinnaanissaat pillugu apeqquteqaat aallaavingalugu oqallisissiassatut 

Inatsisartunut ilaasortap, Aqqalu C. Jeremiassenip siunnersuuteqarneranut qujanaq.  

 

Pisortanit suliffeqarfiutigineqartut tassaapput kommunini, Namminersorlutik Oqartussani 

kiisalu Naalagaaffimmi suliffeqarfiit. 

Ukiuni kingullerni sulisut qaffassissusaata takutippaa, maajimiit decembarimut sulisut 

amerlasartut. Pisortanilu sulisut apriilimiit juulimut taamatuttaarlu septembarimi 

annertunngitsumik ikilisimapput, decembarimiillu februaarimut aammattaaq 

ikileqqissimallutik. Tamanna piffissani sulinngiffeqarnernut attuumassuteqarpoq. 

Pisortani suliffeqarfiit innuttaasut tamaasa sullippai. Innuttaasut suliniassagamik meeqqanut 

ulluunerani neqeroorut pisariaqartippaat.  Nunatsinni Perorsaasut Kattuffiat 2023-mi 

nalunaarusiamik saqqummersitsisimapput ima qulequtalik “Nunatsinni  perorsaasut 

sulinerminni atugaat”. Nalunaarusiami paasineqarpoq aasaanerani taartaasussanik 

pissarsiniarneq ingammik ajornakusoortoq pisortarlu iggaffimmiuugallartariaqartartoq 

meeqqat nerisaqarnissaat allaffimmiinnissamiit pingaarnerummat. Taamatuttaarlu 

meeqqeriviup atuarfiullu assigiinngissusaat erseqqissarneqarluni. Atuarfimmi sulisut 

amigarpata meeqqat atuareernerup kingorna ornittakkanukartinneqartarput – Meeqqerivinni 

sulisut amigarpata meeqqeriviit allamukartitsisinnaanatillu angerlartitsisinnaanngillat. 

Namminersorlutik inuussutissarsiortut upernaamiit decembarimut tamakkiisumik  

sulisoqartarput. Ulloq unnuarlu paaqqinnittarfiit, pinerluttaalisitsiniartartut peqqinnissaqarfiillu 

qaammatit tamaasa ulloq unnuarlu sulisoqartussaapput. Ilinniartitaanikkut aaqqissuussat 

suliassaqarfiusut aasaanerata nalaani aasakkut sulinngiffeqartareerput. Pisortat ingerlatsiviini 

piffissaliussani eqaatsumik sulisoqartarnissaa sulisitsisup ingerlatsinikkut 

aalajangiisinnaassuseqarneraniippoq.  

Nunatsinni nunap immikkoortui  angipput, avannaani ulloq unnuarlu qaamasarpoq 

taamatuttaarlu ukiukkut taartarluni, aamma nunap immikkoortortaanitulli annikinnerugaluamik 

pissuseqarsinnaavoq. Nalimmassarsinnaassuseq pingaaruteqareerpoq qaammatit tamaasa 

sulissagaanni. 

Piffissap suliffigisassap aaqqissuunneqarneranut tunngatillugu – matumunnga ullukkut, 

ualikkut unnukkullu sulinissamut pilersaarusiorneq, taamatuttaarlu aasaanerani ukiup 

allanngornerani nalimmassarsinnaanerit ilanngullugit – suliffeqarfimmi illuatungeriiusunit 

suliarineqartussaavoq. Pissutsit tamakku sulisitsisup sulilertussallu oqaloqatigiinnerisigut 

isumaqatigiinnerisigullu aalajangerneqartussaapput. Aasaanerata nalaani sulisitsisup 

ingerlatsinikkut piffissanik suliffiusussanik aalajangiisinnaassuseqarneranut Naalakkersuisut 

akuliunnissaminnut pissutissaqarsorinngillat.  

Naalakkersuisunit taamatut oqaaseqarluta Inatsisartut sammisaq pillugu isumaat tusarnissaat 

qilanaaraarput oqallilluarnissaannillu kissaallugit.  


